
Police-i temelaba magütsüyonga
longkak aittsü: Abhijeet Dipke

Navi Pillay nem 2026 Nobel Peace
Prize agütsür

Aor lokti tentettemi Dr. S.C. Jamir pusema nungiterNNC president Adinno Z Phizo den
tanü asüpila sentep sentong agitsü

Kohima, October 9, 2026
(TYO): Nagaland-i sorkar
school tem jenjang tajungba
kümdaktsütsü atema domestic
aser German philanthropic
organisations den tesentaktep
yanglur.

Iba ya digital learning, teacher
training, early childhood
education aser vocational skills
atema lir.

"State sorkari Rotary Club of
the Queen's Necklace, Mumbai
president Nikunj Jhaveri aser
Germany-based Childaid
Network Foundation president
Martin Kasper-i aniba -i teshimtet
telok ka den ajurutepa jembiogo"
ta School Education Advisor &
MLA Kekhrielhoulie Yhome-i
ashi.

Iba teshimtet telok ya October
5 nü Nagaland-i aru aser school
tem semdang aser sorkar
department tem den shisaliok
jenjang tajungba akümtsü aser
classroom nung technology
amshitsü indang onüktem
lemsatep ta pai ashi.

"Onoki mapang talangka
tesentaktep yur inyaka aotsü
lenmangtem bushiteper" ta
Yhome-isa shisem.

Nagaland sorkari budget nung
8.3% nungi 8.7% tashi education
nung endoker saka public
resources tajungba amshitsü

lenmang lir. Sorkari senotsü
jenjang asadangtsü aser corporate
sector nung ajangshia aruba
partners nungi angazüktsü
mulunga lir ta pai ashi.

Iba mapa ya tajemba agia küm
pungubosa inyaktsü aser iba
nung sorkar school tem tajungba
akümtsüba nung temulung
agütsütsü ta Kasper-i ashi.

Childaid Network ya private
non-governmental organization
ka lir aser parnoki Northeast
nung küm 20 shi ka inyaka arur
aser tang Northeast nung
mapatong 1,500 shi inyaker.

"Onoki küm nung 2 million
nungi 3 million euros shi ka
education nung endoker aser iba
ya teaching quality tajungba
akümtsü aser sorkar school tem
nungi tajungba angazüktsüba
asoshi amshir" ta Kasper-isa ashi.

Tesüiba küm 20 tsüngda
Nagaland nung school enrolment
aser infrastructure junga kümogo
saka learning outcomes atema
tebilemtsü lir ta paisa shisem.

Nagaland nung government
school system nung kaketshir
tesadang nungi teküpoki Class 10
examinations nung takok nguogo
aser iba ajanga teaching aser
learning tashi itshitsütsü
nüngdakba sayur ta paisa
metetdaktsü.

"Iba tesentaktep ajanga

domestic and international
philanthropy, corporate networks
aser local organizations yaritepa
Nagaland nung education reforms
pusema nungittsü. Onoki
cheques dang zülur magütsütsü
saka mapang shia semdangtsü
aser senotsü koma amshir
reprangtsü aser Nagaland ya
corporate-sector opportunities
den sendakteptsü atema yaritsü"
ta Jhaveri-ia ashi.

Iba long-term vision ya
lanurtemi tangalen mapa inyaktsü
bushi moi Nagaland nung dang
pei tarutsü yangertsü atema
maongkatem agütsütsü atema
tenzükba lir, ta Kasper-i ashi.

Company temi Kohima
mesüra Dimapur nung centres
amenoktettsü aser iba ajanga
local jobs adokba den skilled
Naga professionals-i pei state
nungi dang mapa inyaktsü imlar
ta paisa ashi.

Childaid Network ya pa aser
pa kinungtsü nati tentetba
private NGO ka lir saka German
sorkaria maparen balala nung
senotsü agüja  yariteper  ta
Kasper-isa ashi.

Iba mapa ya Mantra for
Change, ShikshaLokam aser
Elevate dena local organizations
den amalitepa inyaka aotsü aser
sorkar school tem tajungba
kümdaktsütsü.

Dimapur, October 9, 2026
(TYO): October 9, 2026
nikongdang Dimapur,
Chumoukedima, Niuland,
Medziphema, Diphupar, Foothill
aser Aoyim tesemtem nungi aor
loktitentettemi Naga nunger
lennir Dr. S.C. Jamir pusema
nungiter ta sayua pa den senden
tajung ka menogo.

Iba senden ya Ao Youth
Organization, Chümoukedima-i
ayongzük aser Dr. S.C. Jamir'er
Farm House, Chümoukedima
nung amen aser Ao Senso
Telongjem Chümoukedima aser
Dimapur-i anir Aor lanur telok
aika aden.

NSCN (IM) lennirtem- VS
Atem aser RH Raising nati
jembiba meyipa agir ta sangdong
agütsüba atema Ao Senden-i
bangzüng ka renemba pusema
nungiter ta senden nung
adenertemi metetdaktsü.

Naga yimjung maparen nung
sendaka alirtem aser talisa India
sorkari yimjung aser tensa
süngjemtsü atema Naga yimten
latettsü mepishir ta senden nung
adenertemisa bangzüng
renemogo.

Naga Youth Movement-i anir
Naga yimten tebilemtsü tekaraba
nung latettsü atema inyakba
mapa pusema nungiter ta senden

nung adenertemisa bangjemtep.
Iba senden nungsa Dimapur,

Chümoukedima aser Niuland
district asem nung Aor lanurtem
asoshi Western Ao Youth Front
ta ser tenzüktsü telemtetba
agiogo.

Iba joint resolution ya Ao
Senso Telongjem,
Chümoukedima, Ao Senso
Telongjem, Dimapur, Dimapur
Ao Youth Organisation, Ao Youth
Organisation, Chümoukedima,
Aoyim Youth Organisation,
Diphupar Ao Youth Organisation,
Foothill Ao Youth Organisation
aser Medziphema Ao Youth
Organisation külemi agiogo.

Nagaland-i küm pungu nung education reform meranger

Dimapur, October 9, 2026
(TYO): Naga nunger lennir
Angami Zapu Phizo'er jala
tantsüla aser Naga National
Council president, Adinno Z
Phizo Brihostibar nikongdang
alima nungi pilaogo. La arishi
küm 94 liasü.

Adinno ya NNC (Adinno)
faction president liasü aser la den
asüpila sentep sentong asüng,
Honibar anepdang 11:00 ako
nung ABCC Mission Compound
Ground, Kohima nung agitsü.

Asür kibong den
asüngdangtepa NNC and FGN-i
Naga nungertem onoki meima
aliba Adinno Phizo taküm
bilemteta aser la tanüla Tsüngrem
ket nung agütsüba sentong nung
adentsü jaoker ta NNC and
Federal Government of Nagaland

(FGN)-i metetdaktsüogo.
Asür Adinno den asüpila

sentep sentong ya national
procession ka agia tenzüktsü aser
tembangba sülen Dzüsie,
Khonoma nung la mang aremtsü
ta parnokisa ashi.

Iba sentong ya
bangdakpurtemi tentetba Naga
National Funeral Committee
ajanga ketdangsüa agitsü ta
parnokisa ashi.

Kohima Chamber of
Commerce and Industry (KCCI)-
i Honibar anepdang 11:00 ako
nungi nikongdang 3:00 ako tashi
Kohima nung shishilembadak ajak
shibangtsü metetdaktsüogo.

Iba ya asür Adinno den asüpila
sentong agidang akhüm tetushi
agütsüba sayua amungba asütsü
ta KCCC-i ashi.

Dimapur, October 9, 2026
(TYO): Investment &
Development Authority of Nagaland
(IDAN)-i October 9 nü sentong ka
agidang Basic Life Support (BLS)
ambulances pezü tashi sayaogo.

Iba sentong ya Integrated
Business Hub & Innovation
Centre (IBH & IC), Forest
Colony, Dimapur nung agi aser
Indian Oil Corporation Limited
(IOCL)-i teyari agüja ambulance
pezü sayatsü. Maneni, iba
sentong nungsa Pungro, Kiphire
district kübok Thanamir village
nung Apple Cider Vinegar (ACV)
Processing Unit ka agütsü.

Maparen balala ya emergency
healthcare delivery, promote
agricultural value addition aser
sustainable livelihood
opportunities atema lir.

Nagaland Governor Nand
Kishore Yadav-i o jembidang
IDAN, IOCL, bangdak
departments aser sendaktepa alir
ajak nem tenüngsang agütsü.

Maparen anaprong ya
Nagaland nung taküm jenjang
tajungba kümdaktsütsü aser ajak
asoshi terenlok atema lir.
Ambulance ajanga emergency
healthcare nung yaritsü aser
processing unit ajanga
entrepreneurship, value addition
aser livelihood generation atema
maongkatem agütsütsü ta pai ashi.

IOCL-i emergency healthcare
pusema nungitba atema
tenüngsang agütsür. Nagaland
nung tenemkong aliba, nisung
tesem balala nung prokshia aliba

aser yimtsüngtem o healthcare
rejutem tsüngda tepila kanga aliba
ajanga mapang shitak nung
teyaritsü tim mangur. BLS
ambulances ajanga emergency
response tashi aittsü aser meta
talang nungi shirangertem mapang
shitak nung anir senzütettsü ta
Governor Yadav-i ashi.

Corporate Social
Responsibility (CSR) ya kanga
tongtipang lir aser iba mapa
ajanga tanga public aser private
sector organizations-ia sorkar
nungita yaritsü ajungmesotsü
imlar ta paisa shisem.

Thanamir nung ACV
Processing Unit ajanga
processing, packaging, branding
aser market development
maparen inyaka otettsü ta
Governor Yadav-isa ashi.

Governor Yadav-isa maparen
anati human aser economic
development nung kati ka
yariteper ta ashi.

"Sorkar, corporate institutions
aser nübortem tsüngda amalitep
tajungba alitsüla aser
rongsenketzüng ainba den
teküpoktiba jenjang tashi terenlok
mapatem atongtsüla" ta  Advisor
to the Chief Minister & IDAN
Chairman Abu Metha-i ashi.

"IOCL-i tesüiba küm ishika
tsüngda Nagaland nung CSR
activities atema Rs. 3.5 crore tema
endokogo aser maneni inyaktsü
bushir. IOCL-i Nagaland nung Rs.
300 Crore tema endoka parnok
facilities tajungba akümba atema
tenüngsang agütsür" ta pai ashi.

IDAN-i maparen ana tenzüktsüogo

Dimapur, October 9, 2026
(TYO): Dimapur Police-i
September 11, 2026 nü "Vehicle
Document Compliance"
sangdong ka agütsüba nung ano
mapang apuloktsüogo.

Motor vehicles indang kibur
aser anishirtem dang iba maparen
ya November 11, 2026 tashi

anogo 30 nü apuloktsüba
metetdaktsür ta Dy.
Commissioner of Police
(Crime)/PRO, Dimapur-i
sangdong ka nung ashi.

Iba mapang tsüngda
nüngdakba gari kulikakettem
update, renew mesüra obtain
asütsü mepishir ta paisa ashi.

Dimapur nung "Vehicle Document Compliance" atsülanger

October 9, 2026 nikongdang Dr. S.C. Jamir'er Farm House, Chümoukedima nung Aor lokti tentettemi
Dr. S.C. Jamir den senden amendang agiba noksa ka angur.

mailto:tiryimyim@gmail.com

AKTB-i Bengaluru nung
nüburtem saksalemtsü ayongzüker
Dimapur, Mongputeni/Oct.
09 (TYO): Ao Kaketshir
Telungjem Bengaluru (AKTB)
ajanga Bengaluru-i arutsü
sentong/tebilemba aliba Aor
ajunga dang yimti nung taila
company tem mesüra mapa
dak sendakba nung ashikülak
mapa inyakba tali akumba aser
mapa bushirtem dak tenük
yoker tim masüba mapa
inyakba indang kumdangtsü
metetdaktsüogo.

Mapa inyaktsü maongka
agütsüba magizükdang mesüra
Bengaluru-i marudang item
company mesüra organisation
kanga junga jangjateptsü
ayongzüker, ta AKTB tir A
Sentisenla Imsong aser tongti
zülur Yimoakok Longkumer
nati sangdong ka nung ashi.

Kaketshir aser mapa
inyaker arishi küm 34 aser
tekübok alirtem AKTB küboki
aittsü AKTB indang
Constitution nung lir. Anungji
Bengaluru-i arutsü sentong
aliba Aor ajunga dang yimti
tonga aruba den külemi tenüng
züluokdaktsütsü ayongzüker.

Registration agiba ajanga
AKTB office-i nenok den
osang agiteptettsü aser
nüngdakba mapang lenmang
tapet sayua yaritettsü.

AKTB nung register süa
malirtem den union-i yariteptsü
lenmang mesademer. Anungji
ajaki saksalema item ashikülak
mapa mesüra tim masüba
mapa inyakba nungi jenbua
alitsü ayongzüker, ta sangdong
ajangasa ashi.

Dimapur, Mongputeni/Oct.
09 (TYO): Deputy
Commissioner Kohima, B.
Henok Buchem, NCS-i
department aser agency balala
dang Kohima jila telungzük nung
lenmang raksar aliba tekeraba
nung yanglutsü totuyuba
agütsüogo aser Kohima nung pa
indang office chamber nung
October 8, 2026 nü senden
amendang züngzüktepba ama
mapang shidak nung item mapa
renemtsü metetdaktsü.

Iba senden nung Phizo Hill
Junction nungi Keyake (BSF
Camp) tashi, DBS Junction,
Ziekezou nungi Keyake (BSF
Camp) tashi NH-150, aser DBS
Junction, Ziekezou nungi
Medical College Junction,
Phrieba tashi lenmangtem
asadanga osang agitepa liasü.

Item lenmang nung ali
atsüoka aiba densema lenmang
majungba mechi lenmang nung
senzürtem lendongi yoker aser
timtem balala ajuru ta jembia
liasü.

Iba mapang Urban
Development Department-i
DBS Junction, Ziekezou-
Medical College Junction,
Phrieba stretch aser Phizo Hill
Junction-Keyake (BSF Camp)
lenmang yanglushiba maparen
ya November 2026 tashinung
renemtsü ta ashi.

Department dang ali tulu
atsüoka aiba tesem nung
tekeraba nung mera agia gari
senzütettsüsa yanglutsü aser teti

asoshi lenmang junga yanglutsü
sentong renemtsü metetdaktsü.

DBS Junction, Ziekezou
nungi Keyake (BSF Camp)
tashi NH-150 dak sendakba
nung chainage Km 6.200 aser
Km 6.650 tsüngta sinking zone
yanglutsü atema proposal
agütsüba Ministry of Road
Transport and Highways
(MoRTH)-i agizükogo ta
NPWD (National Highways)
ajanga metetdaktsü. Ajisüaka
Ministry ajanga sen agütsüba
nung ajemdaker mapa tenzüktsü
ta ashi.

Department-isa lenmang
anepaluba mapa tang
teinyakdak lir aser iba stretch
nung October 2026 tatem
tashinung gari senzütettsü imlar
ta ashi.

Iba senden nung Keyake
(BSF Camp) Junction lenmang
yanglushiba indanga asadang
aser National Highways and
Infrastructure Development
Corporation Limited (NHIDCL)
dang November ita tanabuba
hopta tashinung gari senzütettsüsa
yanglutsü shia liasü.

NH-2 nung Phesama nung
sinking zone dak sendakba nung
kasa mapang tashinung heavy
motor vehicles (HMVs)
senzütettsüsa yanglutsü
NHIDCL nem totuyuba
agütsüogo.

NPWD (Roads and
Bridges)-i Kezoma-Kidima-
Pudunamei nung gari senzüteter
ta senden nung metetdaktsü.

Kohima Village Youth
Organisation, P Khel Youth
Organisation aser D Khel Youth
Organisation ajanga yimtsüng
lenmang nung gari tulu aika
senzüba tebilemtsü lemsatep
aser iba ama gari senzüba
ajanga tang tamshidak lenmang
tem tamajungba kumdaktsür
aser yimdaklir nem timtem jenti
agütsür ta ashi.

Lanur lokti tentet temi
department aser agency tem
dang gari tulutem yimtsüng
lenmang mamshidaktsütsü aser
akok tashi National Highways
nung senzüdaktsütsü ajungshia
liasü.

Phesama aser Phizo Hill
Junction-Keyake (BSF Camp)
stretch nung sinking zones
yangluba sülen ang gari tulutem
yimdak lenmangtem nung
mesenzüdaktsütsü, ta Senior
Superintendent of Police,
Kohima, Krodi Rhetso, IPS-i ashi.

Lenmang majung alibatem
junga anepalu masüba asoshi
DC Buchem-i temulung
masüba lemsatep aser senden
nung züngzüktepba ama
mapang shidak nung renemtsü
totuyuba agüja liasü.

Paisa departments aser
agencies tem dang October 16,
2026 tashinung item mapa
inyakba osang metetdaktsütsü
shia liasü.

Iba senden nung Senior
Superintendent of Police,
Kohima; District
Administration, District Land
Revenue, Kohima Traffic
Police, NPWD (National
Highways), NPWD (Roads
and Bridges), Urban
Development Department aser
NHIDCL nungi ketdangsürtem;
Kohima Village Youth
Organisation, P Khel Youth
Organisation aser D Khel Youth
Organisation nungi lenirtem
aser contractors tem dena liasü.

Dimapur, Mongputeni/Oct.
09 (TYO): Ministry of Health
& Family Welfare ajanga
Ministry of Defence aser
Ministry of Youth Affairs and
Sports den lungjemer Joint
Squad for Health (JOSH)
Team tenzükba den külemi
October 8, 2026 nü Medical
Department, Mon ajanga
Deputy Commissioner, Mon
indang Conference Hall nung
Mitras trok aser  TB-Free
Village trok nem tetushi agüja
liasü.

Nikshay Mitras trok ya
District Civil Office nungi Ali,
District  Welfare Office,
Integrated Child Protection
Scheme nungi Tonwang,

District Youth Resource &
Sports Office nungi Thepfuradi
Zumu, FCI Manager nungi Dr.
Glor ia  Ngullie aser Wati
Longkumer aser LDA, DC
office nungi Function alitsü.

TB Mukt Panchayats (TB
Free Villages) 2025 trok ya
Tobu Block, Silver (2024, 2025)
kübok Changlo Village, Aboi
Block, Silver (2024, 2025)
kübok Aopao Village, Tizit
Block, Bronze (2025) kübok
Loakkun Village, Tizit Block,
Bronze (2025) kübok Sangsa
Village,  Wakching Block,
Bronze (2025) kübok Lampong
Wakching aser Mon Block,
Bronze (2025) kübok Guhching
Village alitsü.

DC Kohima-i mapang shidak nung lenmang tem yanglushitsü tuyur

Dimapur, Mongputeni/Oct.
09 (TYO): Anogo asem
tsüngta ano Darogapathar
nung Hokulbarnü ring well ka
mürekdang methane gas soak
südi ta temulung melemteti
nisung ka süogo.

Nisungba ya Naharbari
nung alir arishi küm 35 tain
Dibyajyoti ta jangjatetogo.
Lendong ana ataloka nisung
asem takum samaba sülen
District Disaster Management
Authority (DDMA) ajanga
nüburtem dang takum
kumzüktsü mera tabensa magi
tzübo telungi maitsü
metetdaktsüogo.

Iba amala tzübo nung
tangola tamajung alitsü akok
mesüra oxygen levels kanga
ajema alitsü,  koba ajanga
nisung süchia aotsü mesüra
asütsü, ta ketdangsür temi
ashi.

Ketdangsür temi iba ama
lendong aketba mapa inyaktsü
ya trained personnel nem
yutsütsü ayongzükogo. Tzübo
telung nung iba ama lendong

timtem ajurur alirtem tapi agi
kumzüktsü memerangtsüla,
kechiaser iba ama inyakba
ajanga ano nisung tali ang
takum agitsü,  anungji
emergency responders nem
osang agütsütsüla, ta ashi.

SDRF rescue team
commander Havildar Yevuxu
Swu-i ashiba agi, iba lendong
ajuruba osang ya parnok dangi
anüngdang 11:10 ako meta aru
aser parnok iba tesem 11:40
ako meta tonga oa tasümang
ya anüngdang 12:20 ako meta
agitet.

Ring well mürektsü atema
nisung asem telungi ai aser
Dibyajyoti ya aket tenzük aser
nisung memeteti akum.
Külemi inyaker  ka tzübo
telungi a itsü merang saka
tango mesashiteti meyiper
adok ta ashir.

Police temi teinyaktsü
mapa inyakba sülen tasümang
ya kinunger nem agütsüogo.

October 6 nüa Oriental
Colony, Dimapur nung tzübo
ka mürekdang nisung ana asü.

Dimapur nung ring well mürekdang nisung ka asü

Mon nung Mitras trok aser TB Free
Village trok nem tetushi agütsü

Dimapur, Mongputeni/Oct.
09 (TYO): Hokulbarnü
Nagaland Chief Minister
Neiphiu Rio-i Naga National
Council (NNC) tir Adinno Phizo
asükhu lemsatepdang Naga
yimten puti otsü nung la ya
tongtipang nübu ka liasü ta ashi.

Rio-i asükhu lemsatepba
nung 1990 küm Bromley,
London nung Adinno den lar
kidang pa kinungtsü tenati
ajurutepba bilemteta liasü. La
Nagaland-i meyipa shilangba
sülen la den maneni tesendaktep
tajung nung liasü aser la den
aiben ajurutepa lai Naga nunger
meimba pa nük agi nguogo, ta
ashi.

Adinno ya asür AZ Phizo'er
tanur rongnung tantsütila liasü,
aser lai küm aika tebu yimten
mapa tongzükba bener jaja.
Naga political movement
timtemba mapang la tebu den
külemi nokdak aser tesülen lai
NNC ania otsüsütsü jenjang nung
tejangja ola ka akum, ta ashi.

1990 nung tebu asüba sülen
la NNC tir ka ama küm 30 dak
tema tenzüka aru aser la

London nung aliba aser iba
sülen Nagaland-i arua Naga
yimten ken o nung shilem agiba
ajanga lai Naga nunger meimba
aser bendanga agütsüba sayur,
ta Rio-i ashi.

La asüba ya Phizo'er kibong
nung züngsem ka samaba
kisüng masü saka Naga political
journey nung küm aika shilem
agiba nübu ka samaba alitsü, ta
ashi.

State sorkar aser külem
tenzüker tenüng nung Phizo'er
kobong, NNC aser mangyimer
ajunga den asükhu lemsateper,
ta CM Rio-i ashi.

Nagaland Pradesh Congress
Committee (NPCC) sangdong
ka nung NNC tir Adinno Phizo
asüba ya Naga yimten puti otsü
nung tongtipang chapter ka
tatem kati aruba alitsü, ta ashi.

Deputy Chief Minister,
T.R.Zeliang-ia asür Adinno
Phizo ya Naga lima asoshi
bendanga agütsür tasü ita aser
masetshi nokdakba tetsür ka
liasü, ta ashi.

Lai Naga yimten asoshi
shilem tajung agiba ya teti

akhumtsüboa bilemtettsü, ta pai
ashi.

A.Z. Phizo'er jala tantsütila
Adinno Phizo asüba asoshi
Naga nungeri mangyimba nung
National Socialist Council of
Nagalim aser Government of
the People's Republic of
Nagalim dena lir ta NSCN/
GPRN sangdong ka ajanga ashi.

London nung 1990 küm A.Z.
Phizo asüba sülen asür Adinno-
i bendanga agütsür ochi nung la
mapa tongzüka aben. NNC
indang tanüker ka am alai Naga
nationalism tanüla mesamai
takum lidaktsü, ta ashi.

Mapang ka-ka asen yimten
lenmang balala süaka A.Z.
Phizo lenisüba kübok onoki
NNC nem akhum agüja aru,
shibai tanü nokdaka aliba Naga
political groups ajunga atema
otsüsütsü tamendak dak
yangera liasü, ta NSCN/GPRN
ajanga ashi.

NSCN/GPRN nung
züngsem ajunga tenüng nung
mangyimer kibong, NNC aser
Naga nunger ajunga den asükhu
lemsateper, ta parnoki ashi.

CM Rio-i Adinno Phizo asükhu lemsatep

Police-i temelaba magütsüyonga
longkak aittsü: Abhijeet Dipke

New Delhi, October 09, 2026: Opposition India teloktep nungi lenirtem Rashtrapati Bhavan
tashi longkak aita aotsü lia police aser security sepaitem Sagar Ratna restaurant anasa duty
nokdaka aliba noksa nung angur. Opposition lenirtemi linük Tir, Droupadi Murmu dang
Chief Election Commissioner Gyanesh Kumar menden nungi anentsütsü atema tiyongtsüi
ia inyakang ta akhanger. Honibarnü Cockroach Janata Party (CJP)-i Kumar anema longkak
aittsü lia Delhi tesem balala nung police aser sepai 20,000 lemzüktsüogo.

Iba World Mental Health Day anogomong nung
mental health mejungi alirtemi ajangshibatem
aser tayongzükbatem lemsateptsü atema
asenoki maongka agütsüdi.

ANGADANGANG. ANGATETANG. YARIANG.
INYAKANG.

Parnoki ashibatem angashiba mapang nungi
parnok anep tenzüker.

Otsü ajakj i  tongtibang aser ajak tebilemba
angadangtsü, akhümtsübutsü aser yaritsü temsüa lir.

Tetsübu makai mesüra bendanga züngshir ama
mebilemi nisungtemi sadoksadoka parnok indang
mental health indang lemsateptsüsa asenoki lokti ka
yangerdi

Temeim agi angadangang, nüngdakbapurtem yariang
aser mongintem teyari bushitsü atema parnok
ajungshiang

Sadoksadoka sensaksemba ajungshiang, mental health
support systems tashi itdakjang aser tajangshibatem
lemsatepba ajanga temelenshi adokdakjang.

New Delhi, Mongputeni/
October 09 (Agencies):
Delhi Police-i Cockroach
Janata Party (CJP) dang
October 10 nü Jantar Mantar
nung adenshia longkak
maittsüla, kechiyong tang
Bharatiya Nagarik Suraksha
Sanhita (BNSS) kübok section
163 benoka lir, anungji ozüng
alema adenshira temerenshi
alitsü, ta metetdaktsüogo.

Hokolbarnü Deputy
Commissioner of Police,
Shrishti Pandey-i, Jantar Mantar
mesüra tanga tesem kecha
nunga longkak aittsü memelar,
ta metetdaktsü.

Laisa nüburtem dang
longkak aitba sentong nungji
shilem magitsüla; pei nija aser
kibong züngsemtem kümzüka
alitsüji tongtibang, ta
metetdaktsü.

"Tang section 163 benoka lir,
iba tetezü longkak aittsü
memelar - Jantar Mantar
mesüra tanga tesem kecha
nunga memelar. Lokti
adenshibaji ozüng alema asütsü
aser tashi mangara temerenshi
agütsütsü," ta Pandey-i
metetdaktsü.

Taküm July 20 nü CJP-i
longkak aitba mapang nung rara
adokba ken otem Delhi Police

Crime Branch-i
bushisüngdangdar. Iba
bushisüngdangba dak sendkaba
nung facial-recognition system
data ajanga nisung 2,873 maitsü
jangjaogo.

Electoral roll dak sendakba
SIR exercise atema telemtetba
agiba aika Election
Commissioner anati memelungi
telemtetba agi, ta tai tonglokja
CJP-i Chief Election
Commissioner Gyanesh
Kumar-i menden nungi
anentsüla ta takhangba agüja
longkak aita arudar, aser
Honibarnüa Jantar Mantar nung
longkak aittsü tebilemba lir.

New Delhi, October 09
(Agencies): Supreme Court-i
anogo ananü senden ayongzüka
Juvenile Justice (Care and
Protection of Children) Act,
2015 ozüng reprangshi
tenzükogo; parnoki iba ozüng
junga asadangtsü aser
tayongzükbatem jangjaba sülen
tanurtem kümzüktsü atema
latetba inyakyim tashi itshitsü,
ta osang ka ajanga metetdaktsü.

New Delhi nung ayongzükba
senden ya Supreme Court
indang Juvenile Justice
Committee-i UNICEF den
senteper ayongzük.

Iba senden nung Supreme
Court aser high court na nungi
judge tem, sorkar
ketdangsertem aser tanurtem
temeden dak sendakba nung

mongintemi iba ozüng
asadangdar.

Chief Justice of India Surya
Kant-i anogo ananü sentong
tenzüktsü aser paisa Juvenile
Justice (Care and Protection of
Children) Act, 2015 dak
sendakba nung 2015 küm nungi
tenzüka 2026 küm September
ita tashi nung Supreme Court
aser high court-i agütsüba
obendang balala sayaogo.

Tetenzük anogo nung SC
nung judge aser Juvenile Justice
Committee nung mendenbuba,
Justice B V Nagarathna-i okila
jembi aser UNICEF India
Country Representative,
Cynthia McCaffrey-ia okila
jembia liasü.

Anogo ananü senden nung
tanurtem temedentem, Juvenile

Justice Boards-i ozüng alema
inyakba asadangbatem,
'adoption' inyakyim, reju balala
nung tanurtem anepaluba aser
tanurtem rehabilitation atema
jembitsü. Iba dak alia technical
sessions nung states aser union
territories nung iba Act benokba
lemsateptsü.

Iba senden ya Amongnü
tembangtsü aser
tatembangbuba sentong nung
UNICEF India Chief of Child
Protection, Milen Kidane aser
Union Ministry of Women and
Child Development Secretary
Anil Malik nati o jembitsü.

Tatemsa Supreme Court
judge aser Juvenile Justice
Committee nung züngsem,
Justice J B Pardiwala-i tepela
anküp o jembitsü.

New Delhi, October 09
(Agencies): Cockroach Janta
Party (CJP) tentetsang Abhijeet
Dipke-i, Delhi police-i temelaba
magütsüyonga October 10 nü
Jantar Mantar nung longkak
aittsü, kechiyong longkak aittsü
temedenji linük temzüng ajanga
kümzüka lir, ta ashi.

Hokolbarnü Dipke-i, tesem ka
nung longkak aittsü atema
sentong ayongzükertemi
temelaba meshitsü nüngdaker
asü?, ta asüngdang. Paisa, voters
roll nung ochimashi mapatem
anema opposition-i ola adokba ya
ketdangertemi nokdangtsü
meranger, ta aitsü.

Dipke-i, "Onoki sentong
yanglua aliba ama longkak
aittsü," ta metetdaktsü.

Linük temzüng kübok Arrla 19
metetdakja pai, longkak aittsü
atema sensotem nem temeden
agüja lir, ta metetdaktsü.

Paisa, votes crore 13 agientsü
atema jelia temelaba meshi asü?,
ta asüngdang.

Delhi Police-i, Jantar Mantar
nung longkak aittsü atema
October 7 nü ang temepishiba
agütsü; shidakba agibo item ama
sentong agitsü atema ishiba agia
anogo 10 bosa jelia temelaba
meshitsüla, ta ashi.

Joint Commissioner of Police,
Nupur Prasad-i, Bharatiya
Nagarik Suraksha Sanhita kübok
section 163 benoka lir, aser ibaji
ajanga tensa azüoktsü atema
tenokdangbatem benoktsü asoshi
ketdangsertem nem temelaba
agütsür, ta metetdaktsü.

Dipke-i, Jantar Mantar ya
longkak aittsü atema

lemzüktsüba tesem lir, anungji
CJP-i iba tesem nung longkak
aittsü, ta metetdaktsü.

"Gyanesh Kumar-i temelaba agi
asü? Votes crore 13 agientsü atema
Gyanesh Kumar-i temelaba agi
asü? Form 6 yanglushitsü atema
Supreme Court-i temelaba
magütsü. Gyanesh Kumar-i shinga
danga meshii votes crore 13 agien,
aser tang pa anema longkak aittsü
atema Arrla 19 ajanga temeden
agüja lir, süra kechiba longkak
aittsü atema temelaba nüngdaker?"
ta pai asüngdang.

Sorkar ketdangsertemi public
transport nokdangba aija Dipke-
i, sorkari lanurtem tsübura linük
tesem ajak nokdangtsüla, ta ashi.

Delhi nung CJP-i ayongzüka
longkak aittsü anogo ka dang lia
Hokolbarnü Railway Board-i mail
aser express trains kar
thinentsüogo.

Ano külen Delhi Police-ia
Delhi Metro Rail Corporation
(DMRC) dang lanurtem oli-ora
nokdangtsü atema metro station
57 nokdangang, ta tuyu.

Osangbenertem den
jembidang Dipke-i, "Kechiba
yamai tsübur? Kechiba nenok
yamai tsübur? Nenoki iba linük
nung lanurtem tsübur. Nenoki
train nokdanger, nenoki metro
nokdanger? Nenoki iba linük
nung lanurtem tsübura linük
tesem ajak nokdangtsüla," ta
metetdaktsü.

Dipke-i, "CJP züngsemtemi
kecha tsübua mali. Parnoki
nisung kwi aputsü? Ni puang, ni
pua yuang! Saurabh-a renema lir,
Ashutosh-a renema lir," ta paisa
metetdaktsü.

Lucknow, October 09
(Agencies): Hokolbarnü Uttar
Pradesh nung Rajya Sabha
candidate 10 prongla den
tetokteper melii shimogo; BJP
nungi candidate 8 aser
Samajwadi Party nungi
candidate ana den tetokteper
melii shimogo.

Rajya Sabha election atema
Returning Officer, Ajit Verma-
i, "Rajya Sabha elections nung
candidate terprongla- BJP nungi
8 aser SP nungi ana den
tetokteper makai parnok ajak
shimogo ta sangdonger," ta
metetdaktsü.

"Samajwadi Party candidate
Dhanraj Parimal Nathwani dak
alaka tanüngba candidates ajaki
pei certificates agizükogo.
Samajwadi Party lenir Ram
Gopal Yadav aser BJP
candidate Radhakant Ojha na
indang certificates-a parnok
tenüng nung nisung kari
agizüktsüogo," ta Special
Secretary of UP Vidhan Sabha,
Verma-isa metetdaktsü.

Uttar Pradesh nungi Rajya
Sabha nung züngsem 10 indang
kümsük taküm November 25 nü
tembangtsü aliba ajanga iba
election agitsüsa aküm.

UP nung BJP nungi Rajya Sabha
candidate 8 aser SP candidate 2 shim

Police-i CJP dang Jantar Mantar nung madenshitsü metetdaktsü

Supreme Court-i Juvenile Justice Act asadanga senden amener

Government-i lanurtem tsübur

Asenoki repranga lia alima tesem aika nung
lanurtemi nübortem dang memeimba aser
ochimashiba yimten atsüngdoker yimten

lenirtem tasen agi melenba tatalokbatem angur. Kasaji,
India nunga ataloktsü amai, tang Cockroach Janta Party
(CJP) teloki anir lanurtemi government inyakyim anema
apusoba angur. Aji oda, CJP teloki aniba lanurtemi tawa
Union Education minister mapa nungi anendaktsüogo
aser ano tang Chief Election Commissioner, Gyanesh
Kumar mapa nungi anentsüla ta takangba agüja lir. Iba
takangbaji tang tashibo government-i mangar, kechiyong
government asoshi CJP telok ama kati akangba ajak
ataloktsüyonga aotsübaji tasak lir. Ajisüaka, lanurtemi
akangbaji mataloktsü majungtsüsa CJP teloki anir tanü
nungi Jantar Mantar tesem nung linük tesem ajaklen
nungi adenshia Chief Election Commissioner Gyanesh
Kumar mapa nungi anentsü atema takangba agüja
longkak aittsü sentong tulu lir. Atangji, longkak aitba
sentong nung ya lanurtem dang masü saka tang Electoral
Special Intensive Revision agiba sentong ajanga voter
list nungi tenüng agientsürtem ajak shilem agitsü amai
angateter. Ibaji shitak süteta sentep nungbo nisung lakh
dak tali senteptsü aser iba ama telok tulujibo police-temia
menokdangtettsü. Ibaji meteta, tangbo tanga len nungi
Delhi-i aruba train marudaktsüi nokdanga lir aser yimti
nung  ali telunglen jajaba metro train dena mejajadaktsüi
anendaktsüogo. Itemji dang masü saka yimti nung
senzüba Ola aser Uber taxi ajak anendakja lir aser
internet dena shibangtsüogo Tetezüji, government-i state
balala nungi nübortem aika aruagi Jantar Mantar nung
CJP teloki aniba longkak aitba sentong nung adentsübaji
tsübua bilemer. Atangji, ibaji government asoshia
shisabolutsüka lir, kechiyong linük nung government dang
jashir aser ano electoral roll nung nisung shitak lir ser
nung tenüng agientsürtem ajak aden shi nungbo police-
temia menokdangtettsüsa lendong ataloktsü ana nung
lir. Item ajakji rajema government-i CJP teloki aniba
sentongji tamakok ngudaktsütsü asoshi inyaker. Ashiko,
government ka asoshi itemji teinyaktsüka inyaker asütsüa
akok. Ajisüaka, tang India nung lanurtemi anir BJP teloki
aniba government anema apusoba sentong ya
government-i tang amaji tashiyim amshia
nokdangtettsüba sentong ka masü amai odagi. Ibai tanü
putu nung India nüchiso bushiba sentong amato ka
kümogo. Aji oda, tangbo joko Chief Election
Commissioner mapa nungi anentsü akangba mapa nung
ya lanurtem aser  yimten teloktem dang masü saka
okatsürtem aser taoba obendangertem aika dena lir.
Ibayongji, obendangdak obendangertemia government
tsütsü atsünga obendang agütsütsübaji kanga tasak
kümogo. Ibai Narendra Modii aniba government asoshi
tensa mapang tasak ka lir, kechiyong CJP teloki akangba
ajak ataloktsüyonga aotsübaji parnok asoshi pei nok agi
pei yirur amato asütsü aser ano Chief Election
Commissioner yabo mapa nungi anendaktsüyonga, aji
tatem masü saka CJP teloki pajibo pua tepuokdak yur
okadak pai aibelenba ken o jembitsü akangtsü. Tanü alima
nung lanur tashiji aji lir. Ajisüaka, aji küm agi lanur asüba
agi inyakteter masü saka pei lima meimba shisatsü, pei
sobaliba metetba taküm, pei yimten temeten angatetba
teindang aser ochishir  aser kanga junga zünga shia
metetba lanurtem asüba agi tashi aser tasü itta inyakteter.
Iba tangatetbaji kodang lanur ka dak lidir, la mesüra pajibo
kecha agia memesüzüktettsü aser government-i tsübua-
ang bilemtsü. Item ama lanurtemji Delhi nung dang masü
saka asen lima nunga kanga nüngdaker.

Ao Wikipedia Yanglutsü Apusor, Ajaki
Mulungsua Shilem Agitsü Mepishir

K.Temjen Jamir, Yimozülur, Tir Yimyim
(Yashi adok nungi...)

Kechiba Ao Wikipedia alitsü nüngdaker ?
Lanurtem Ao oshi jembiba nungi pilaba aser Ao oshi tesamatsü lendong

jenjang ka nung lir.
Tang ya, talisa Mokokchung district nung alir Aor nütsüng lakh 2.3 shi lir

aser alima nung samatsü akokba oshitem rongnung Ao oshi ya ka lir ta 'Atlas of
the World's Languages in Danger' ajanga reprangteta lir. Tetezüji tanurtem aikati
jembir saka  kidang amala nung jembiba dak alaka tanga tesem nung bulua
jembitsü mangoka mengui akümer.

Teshisadanger kati bushitetbaji, ( A Sociolinguistic Case Study on Ao Students
in Shillong - Temsünungsang, 2022) Ao kaketshirtemi pei medemertem den
jembidang Ao agi jembirtemji 37 % dang liasü ta bushitet. Asen lima ama kin
aika meyoktepa alidak oshi tapu aika jembidak aser inyakyim digitalize süa
akümba ajanga, joko aikati English aser Nagamese dang sapua jembir.

Tanü asüng atura tsüraburtemi aikati , talisa digital media sapua amshitepba
agi English dang jembir, anungji kidang kibong nung Ao jembiba sobaliba
raksadagi. Iba ya mereprangtet odang toktsüra, taruba küm ishika tsüngda
nungbo Ao oshi junga jembiteter mali kümadoktsü.

Iba Digital putu nung oshi ka mesamai taküm lia renlokdaktsütsü asoshi
digital inyakyim nung aotsüla.

Aji oda, tanübo internet nung manguba aser mamshiba oshibo menua melii
samatsü, kechiyong lanurtemi temetetnüba aser  angazüknüba angazüktsü
atema  internet dang amshir aser idangji aikati sapua amshia aliba oshi English
ama dangi dang meyiptsü.

Wikipedia tapak yagi oshi ajanga oshi ya taküm lidaktsütettsü aser tanü putu
den peta süiren nungi science tashi onük ajak lemsateptettsü ta jangjatsür.

Asenoki metettsüba kaji, tesamar aliba oshitem aika züluren memedemtsü
aser tanü putu den peta ojang aika mamshitettsü. Iba ama mapang, encyclopedia
ajanga oshi junga jembir aser oshi nung mongintemi ojang tasen purapitettsü
aser oshi wazüka ayutsü ajungshir, aji mesüra taintem den külemi oshiji
samadoktsü.

Lanurtem nem Milen melenoktsüba :
Kodang taintemi aser oshi nung mongintemi oshi nung orülem (grammar)

benteta toktsüdir, lanurtemi digital dak sendakba shisatsü ajanga parnok
nüngdak mapa inyak dang oshiji amshitsü aser tanü putu den apet oshiji
maparen ajak nung renloka aotsü.

 Aji oda, pei oshi nung aliba Wikipedia ya kaketreju aser kaketshirtem asoshi
shisaliok nung nüngdakba tagitarutsü angati reprangtettsü.

Iba ama Wikipedia aliba ajanga tangar bendanger dak nendaka melii, pei
oshi agi pei otsü aser tebang agiang jembia aruba sobalibaren aser pei tangatetba
bendena yutettsü.

Tebushitetba ka (Case study) : Seediq Wikipedia, Taiwan
Taiwan lima alirtemi jembiba Seediq oshi ya parnok nisung meyirijang metsü

(20,000) shi agi jembir aser UNESCO-i iba oshi ya tesamaleni odagi ta reprangteta
lir. Anungji, Taiwan Ministry of Education; the Center for Aboriginal Languages,
Cultures and Education (ALCD), National Chengchi University, aser parnok
sensosangertem lungjemer küm 6 agia Wikipedia yanglu tenzük aser 2021 küm
parnoki parnok meyong oshi nung Wikipedia yanglua tenzüktet.

Ao Wikipedia yanglua alitsüba sentong koma asütsü ?
Iba Wikipedia nung Ao oshisa süaka Chungli oshi nung zülutsü. Ajisüaka,

oshi mesamatsü atema  Mongsen oshi jembirtem nungia Mongsen nung ocet
zülua shilem agira onoki pelashishia agizüktsü.

Melepzüng O :
Onok, iba Wikipedia achaayangertemi  Ao oshi ya mesamadaktsüi wazüka

renlokdakltsütsü nüngdak ta reprangteter, kechiyong pei tetsü oshi ya kin ka
asoshi ayak, anungji kanga akümtsübua inyaktsübaji tongtibang ta angateta lir.

Tanü putu nung lanurtemi pei tetsü oshi sentoka yutsüba mapang, iba ama
lanurtemi digital nung amshitettsüsa Wikipedia yanglua toktsütsübaji
tongtibanga ta bilemer. Iba Ao Wikipedia  ajanga Ao lanurtem asoshi pei tsürabur
aser taintem den digital lima nung ajurutepa pei oshi nung otsüolem aser
tebilembatem jangratema lemsateptettsü ta onoki amanger.

Tatishitsü agi, video game jangrar lanur kati kenübo Ao oshi nung
mezüngbuba Video game indangji ocet zülutsüa akok. Iba ama ocet tila ka zülua
Ao Wikipedia nung enoktsü tenzükba nungi meilongi oshi mesamadaktsüi
taküm kümdakja renloka ao tenzüktsü.

Ao limai Khristan yimsü aruba mapang nung Ao oshi Roman zülujang nung
zülua tenzükba nungi Ao Laishiba adoktetba aser Ao ojang aika tasen purapiteta
amshia aruba mapatem aser talisa, tanübo Ao Rijui lenisüba tajung agüja
kaketrejutem temaba jenjang nunga sapua azüngtsüsa inyaktetba takok
mapatem yagi Ao oshi ya tajungba küma renloka aotsü koka lir ta kuli angur.

Iba amaji zülujang angazükba nungi kaket küma adoka azüngba Ao kaket
keno terenlok mapatem nungi tanü putu den peta Ao oshia Wikipedia ajanga
digital lima nung ajemokba ya Ao oshi renlokba mapa nung mera tasen ka asütsü.

Iba Ao Wikipedia sentong ya takok ngua inyaktettsü atema Aotsür Aortem
rongnung tezülutetertemibo menungnangi peii metetba otsü aser onüktem zülur
Ao Wikipedia yanglurtem dangi email-aiwikipedia@gmail.com ajanga yoktsü
mepishir.

mailto:email-aiwikipedia@gmail.com


Tanela taneptsü
(T.ken 105:1-4)

Temang anema alitsü asoshi anogo shia
chiyongtsü tatakzük vitamin aliba chiyongtsütem
achitsü doctori ashir. Kasaji asenok tanelaren
anema alitsü asoshi anogo shia Tsüngrem
nüngdakba Dawidi ashir.

Mezüngbuba nüngdakji tenüng asangba. "O
Kibuba dang tepela sayuang, aser Pa tenüng
nung jajaang... Pa sayatenya mapa ajak indang
shiang" (t.1,2). Pa tushiba tetezü Tsüngremi
inyakba mapa ajak asoshi Pa tenüng asangba
aser Pai asenok den lemsaba ajak asoshi. Tushiba
tetezü Kibuba tsüngdang pelatepba kechiaser
asenok Pa chirtem lir.

Sarasadem. "Pa tenüng nung jajaang" (t.1).
Kodang asenok tashi, taochi aser teyari nungdaker
asenoki Kibuba dang ajar. Aser Pai teti asenok
dang angashir.

Kuli asübajia tongtipang. "O Kibuba dang tepela
sayuang. Nübur rongnung Pa mapatem
metetdakjang..." (t.1,2,3). Asenok tetushidang
tushir aser sarasadem dang sür tangar dang
Kibuba indang melemsatepra, asenok temesü,
teladak aser pei atema bilemba taküm ka dang
akümtsü. Tangar dang asenoki Paji dang
Kümtetdakba lir ta asenoki ashitsü nüngdak.

Tatembangbuba taginübaji Pa jak bushitsüba.
"Nenoki Kibuba aser Pa tashi bushiang: maneni Pa
tejak bushiang" (t.4). O ka nung, Kibuba tejak
tesangwa nung liang. Kibubai ne taküm nung
menüremlokja liang aser Pa dang peladaktsütsü
bushiang.

Ne temang anema alitsü anebalutsü nüngdakba
ama, tanelarena anema alitsü nüngdak. Nai ne
tanela timi anebaludar ma? Tsüngremi anogo shia
aginüba jagi ne tanela anema aliba nung yaritsü.
Anogo shia ne nüngdak tajemtiba metetta liang.
Iba jagi Pa pelatsü aser Pa dangi sentsüwangshi
bener arutsütsü.

Punjab kübok Batala yimti nung Pastor Balwinder Pal tepset

October 09, 2026: October
08, 2026 nü Punjab state nung
Gurdaspur district kübok Batala
yimti nung arrshi küm 45 pastor
ka tepsetogo.

Iba tatalokba dak sendakba
nung police-i kasa kiyong nungji
nisung ka anema ken o benok
aser ghonda ishika tsüngda
nisungbaji puogo.

Pastor Balwinder Pal dang
'Ladi' ta aja. Pa Batala kübok
Gandhi Camp nung telidak liasü
aser par kidang pai Arogo
tenzüka tekülem sentong agia

aru.
Par kinüngertemi ashiba agi,

pa kidangji pa kija alir aser pa
tepsetba mapang nunga par
kidang pa kija dang liasü.

Osang angazükba agi,
October 8 anepdang 10:00 ako
meta pa tepset.

Kinüngertemi ashiba agi,
mejangjaba nisung kar par ki
telungi aiba sülen techira hadir
amshia pa amak. Iba sülen pa
Civil Hospital-i anir ao, saka
mekümzükteti asü.

Pastor Pal adianu kati

tashishiba agütsüba sülen
Police-i par kiyonger Naresh
Kumar anema ken o benok aser
mapang tatsüka tsüngda pa
puogo.

Civil Lines police station
nung in-charge, Lakhwinder
Singh-i, pastor Pal'er
kinüngertemi kuli agütsüba
nung ajemdaker police-i Naresh
anema ken o benok, ta
metetdaktsü.

Police-isa, techira oset
amshia Pal yiruja liasü aser
merang rangsaba oset amshia
pa terok-a rangdangtsü, ta
metetdaktsü.

Deputy Superintendent of
Police (City), Sukhinder Singh
Kahlon-i, tai tonglokja alisang
Naresh jagi pa kinüngtsü o
pastor na tsüngda tesendaktep
lir südi ta melung melemi tepset
asütsüa akok, ta metetdaktsü.

CCTV noksa nungji, tebur ka
tola temesüng semer pastor
kidangi aoer aser pa sülenji half
pant semer tebur ka anidaka
liasü. Pastor tepsetba sülen
nisung anaji motorbike ka nung
aoer. Police-i bushisüngdang
tenzükogo.

Pastor Pal'er kinünger
Sunny-i, pastor Pal shinga den-
a mangatettep maliasü mesüra
shingaia pa amokmerena
maliasü; pa par Arogo nung
züngsemtem den dang
tesendaktep liasü, ta
metetdaktsü.

October 09, 2026: Anogo
shia Bible app amshia Lai
azüngba temaba linüktem
rongnung UK jenjang 7buba
nung lir, ta YouVersion-i
metetdaktsü.

Nisung aikati taküm nung
telangzüba, leniba aser tanela
tsütsü teyari angutsü atema
Laishiba dangi meyiper, ta
YouVersion-i metetdaktsü.

YouVersion-isa, 2025 küm
nisungtemi Family of Apps
amshiba den medemdangra
takümbo iba ampps amshir
shilem 13 agi teimba kümogo
aser anogo shia alima nung
nisung million 18.5-i iba app
amshir, ta metetdaktsü.

Iba dak alia Bible app
download asüba-a teimba dang
akümer.

Yaküm November ita tashi
nung YouVersion indang Bible
app download asüba billion 1
ajung, aser taküm küm tenzüker
tang tashi nung nisung million
160-ia iba app download süogo,
ta YouVersion-i metetdaktsü.

Taküm iba app nung kanga
bulua Lai tekongtem bushibaji
'tetsübu', 'teimla' aser
'taneptsüba' liasü aser teimtibai
azüngbaji Tenüngsang Ken 91
liasü.

YouVersion tentetsang aser
CEO, Bobby Gruenewald-i,
nisung aika taküm nung
tasüngdangba balala lir, aser

item tasüngdangbatem atema
telangzüba angutsü asoshi aikati
Laishiba dangi meyiper, ta
metetdaktsü.

Paisa, "Tesüiba küm ka
tsüngda nisung aikati
tasüngdangbatem atema
telangzüba angutsü asoshi Lai
O dangi meyipba ngua onok
kanga pelar," ta metetdaktsü.

Global Bible Month atongtsü
mapang anasa YouVersion-i iba
osang ya sangdong. Global Bible
Month ya taruba November ita
piyong amongtsü.

November ita nung Global
Bible Month ayongzükba ajanga
Arogotem, Khristan
organisations, Bible societies,
Alpha, 24-7 Prayer, Bible
Society aser Tearfund
longjemdaktsüogo. Iba ya
mezüng yaküm November ita
nung monga liasü.

Ita ka piyong ayongzükba

sentong dak sendakba nung
tamangertem dang November
ita piyong anogo shia Laishiba
azüngtsü tayongzükba agütsür.

Yaküm mezüng Global Bible
Month ayongzükba mapang
nung alima tesem balala nungi
nisung million 3-i iba
tayongzükba atema register süa
liasü.

Yaküm Global Bible Month
nung shilem agirtemji teimbaka
UK nungi liasü aser maneni Lai
azüngba atema badges angur
shilem 47 bo UK nungi liasü.

YouVersion-isa November
ita nungji tongtibang yimti aika
nung Lai ozülutem toktsütsü.
London nung aliba Piccadilly
Circus nung Lai otem sayatsü,
New York nung aliba Times
Square aser Osaka kübok
Dotonbori district nunga Lai
otem sayatsü.

The Chosen, BibleProject

aser 24-7 Prayer ama Khristan
organizations aikati iba
campaign nung shilem agitsü
tebilemba lir.

YouVersion-i Arogotem aser
ministries den tesendaktep tashi
itshitsü nükjidong nung London
nung UK hub ka amenoktsü
tebilemba lir.

UK hub nung tongti, Erin
Gardner-i, "UK tesem ajaklen
nisungtemi tamang aser tanela
atema tejangraba tulu lir aser
aikati YouVersion indang Family
of Bible Apps amshiba ajanga
iba kuliji sayur," ta metetdaktsü.

"2026 küm aikati bushiba
olongtemji ajanga nisung aikati
taküm nung telangzüba, tesünep
aser tenangzükba atema
Laishiba dangi meyipba kuli
sayur," ta paisa ashi.

"Global Bible Month ya
benjungteptsü aser nisung aika
nem tayongzükba agütsütsü

atema maongka lir. Temelung
agi Laishiba azüngtsü aser
anogo 30 nü Laishiba azüngtsü
tayongzükba agütsüogo aser
nisung nisung million aikati
shilem agitsü," ta Greuenewald-
i metetdaktsü.

"Tsüngrem O ajanga nisung
aika ayimjemtsü atema onok
indang Global par tners,
Arogotem aser nijatem ajanga
Tsüngremi mapa inyakba ngua
onok süngmanger," ta pai ashi.

Gardner-i, "Global Bible
Month ya Laishiba atema
benjungteptsü sentong tajung
ka lir, aser takümbo Piccadilly
Circus nung onokia shilem
agitettsü aliba atema pelar," ta
ashi.

Tang YouVersion-i oshi
2,400 nung Bible versions 3,800
shi agütsür. Parnoki Arogotem,
ministries aser content partners
45,000 shi den inyaker, aser iba
nungji UK kija nungi 1,300 dak
tali densema lir.

YouVersion-i, Sub-Saharan
Africa, Middle East aser
Southeast Asia nungia nisung
aikati shilem agir, ta
metetdaktsü.

Iba nungji a jemdaker
parnoki network ulushia
regional hubs aika amenoker.
Tang item hubs ji Brazil, Kenya
aser Mexico linüktem nung lir
aser kobi melii UK nunga
amenoktsü.

Pastor Balwinder Pal

Bible app amshiba linüktem rongnung UK jenjang 7buba nung lir

O LO N G  PA IT E P   #  7 674  T E L A NG Z Ü BA

AO OSHI ANGAZÜKDAK:
TANÜ ANGAZÜKTSÜBA OJANG

Koto
(adj) temdangrang, mebilemdangi inyakba (thoughtless act,

random)
* Koto nisungi lendong menar.

Kola
(n) Kecha masüar ( its ok)
* Kola, takoksa anguyonga, pai tashi mangaji !

OLONG  PAITEP # 7675

TIPLEN :
1. Tzüshi, 2. Saru, 4. Renlok,
7. Amos, 9. Zübi, 10. Teki, 11. Kija,
14. Anitet, 15. Süng, 16. Tepunü.

LANGTSÜNGLEN :
1. Taremzük, 2. Sasa, 3. Rogo,
5. Labi, 6. Kichiba, 8. Shisatsü,
10. Teni, 12. Itsü, 13. Aong.

NAI-A YA METETTER MA

LANGTSÜNGLEN
1. Tenung maja (5)
2. Sungdong ali nung enok

(_ _ _ m) (3)
3. Aika (5)
4. Nedi tebutsu dang ajar (3)
5. Semer anasu (5)
6. Suoshi junga masem (5)
7. Temalen nungi marur (5)
8. Ojang dang (5)
14. Süngdong nungi agizük (5)
15. Ajak osepogo ta ashiba (6)
17. Aotsu mela (6)
18. Su agi meyibanga (5)
20. Araktsu amshiba tapu ka(2)
21. Tangar masü (4)
23. Mezung zungya (2)
26. Memerüker temang nung

aliba (2)

TIPLEN
1. Makora (6)
7. _ _ _ ai (3)
9. Mesakteti akümba (8)
10. Aroki (6)
11. Nü nung inokba süng (3)
12. Tebu senmang ayoksang (4)
13. Ola tatok/tasaden ta ashiba

(6)
16. Italy yimtiba (3)
19. Pa meyong küma (4)
20. Yim anasa aliba tesem (5)
22. Tuoshi (6)
24. Densema (5)
25. Kechi amala ta asüngdangba

(4)
27. Atakatem ato (3)
28. Kü indang asütsü ta küma
ayuba (5)

USA kübok Lymington, Hampshire nung pumpkin
grower kati alima nung mapo tarettiba

tsünütetogo. Iba nisung ya Ian Paton lir aser pai
tsünütetba mapo touzükji 2,856.8lbs

(1,295.8kg) aser tasazük 20ft (6m) tema lir.
Iba atema Guinness World Records judge,

Sebastian Suski-i kuli agütsüogo.

Imphal, October 9, 2026
(Agencies): Manipur Pradesh
Congress Committee (MPCC)-
i, Congress Bhawan, Imphal
nung "Black Day" ta ser lungkak
aitba sentong ka agiogo.

Delhi nung national
opposition lennirtem apuba
anema parnoki iba sentong
ayonga agi. State Congress
president aser taoba Chief
Minister Okram Ibobi Singh-i
anir lungkak aitdang centre
sorkari opposition anema mapa
inyakba aser democratic
institutions tim mesüi amshiba
indang jembi.

Iba sentong ya All India
Congress Committee (AICC)
tetuyuba kübok agi aser "Save
Democracy, Save Constitution,
Save Manipur" omen nung lennir
tejentem aser party züngsemtem
aden.

October 7 nü New Delhi
nung security personnel-i
Leader of the Opposition in the
Lok Sabha Rahul Gandhi,
Congress MP Priyanka Gandhi
Vadra aser tanga opposition
lennirtem dak tashiyim inyak ta
Congress lennirtemi tai
tongloktsür.

"Iba ya freedom of
expression nung teka aiba lir
aser "Black Day for
democracy" ka lir. Centre aser
Manipur nung BJP-i aniba
sorkartemi parnoki yimsü asütsü
atema constitutional institutions
tashimait kümdaktsür" ta Ibobi
Singh-i ashi.

Election Commission of
India-i electoral rolls indang
Special Intensive Revision
(SIR) inyakba nung tim masüba
aika lir ta Ibobi Singh-isa ashi.

Congress-i INDIA bloc aser

tanga democratic organizations
den külemi aibelenertemi tenüng
magi tashi lungkak aitba
manentsü ta paisa shisem.

Chief Election
Commissioner Gyanesh Kumar
mapa nungi manen tashi onoki
lungkak aittsü ta Ibobi-isa
metetdaktsü.

MPCC züngsemtemi
September 25 nü-a lungkak
aitba sentong ka agiogo aser
iba mapang parnoki
Lamphelpat nung Chief
Electoral Officer's office leni
ao aser CEC Kumar mapa
aputsü aser  mapa nungi
agientsü takhangba agüja liasü.

Iba mapang MPCC
züngsemtem aser security
personnel tsüngda mepetmesü
adoka raratep aser tatem
nungbo tear gas amshitsüsa
aküm.

Guwahati, October 9, 2026
(Agencies): Assamese
kentener Zubeen Garg asüba
dak sendakba nung tau
tonglokja alir nisung tenet
rongnungi Gauhati High Court-
i Amritprabha Mahanta nem bail
temelaba agütsüogo.

Bodbarnü GHC nung
Mahanta indang bail
temepishiba angadangba sülen
iba temelaba agütsü.

Mahanta ya yaküm October
2 nü Special Investigation Team
(SIT)-i apu aser Haflong Jail
nung puoka lir.

Garg asüba ken o dak
sendakba nung mezüngbuba bail
angurji la lir. Tesüiba nung Garg
indang personal security
officers (PSOs) ana nem

Aizawl, October 9,  2026
(Agencies): Mizoram nung
October 13 nü North East
Bankers ' Conclave 3.0
amungtsü sentong lir aser iba
nung Union Minister  for
Development of North
Eastern Region (DoNER)
Jyotiraditya Scindia adentsü
imlar.

Iba  sentong nung
northeastern sta tes nungi
chief secretary tem, Reserve
Bank of  India

ketdangsürtem, state sorkar
ketdangsürtem aser  bank
ba lala  nungi t eshimtet
nübotem adentsü imlar  ta
State Chief Secretary Khilli
Ram Meena-i ashi.

Yashi senden ka amendang
DoNER Minister Jyotiraditya
Scindia agizüktsü, pai tesem
balala semdangtsüba aser
anenzüktsüba den special
invitees atema transportation
aser  security indang
lemsatepogo.

Union Minister Scindia-i
mapatong pungu atema lung
azüngtsü aser mapatong pungu
renema aliba lapoktsütsü ta
ketdangsürtemi ashi.

Senden nung DGP, General
Administration Department
principal secretary, principal
secretary balala  nung
commissioners & secretaries,
Aizawl Deputy Commissioner,
Superintendent of Police aser
state protocol officer nunger
aden.

senotsü tim mesüi amshiba ken
o tanga nung bail agüja liasü.

"Onoki okadaki lemtet indang
kulitem ano mangu lir. Tekaraba
nung iba osang angutsü imlar" ta
public prosecutor-i osangbener
dang ashi.

Mahanta tangbo mechioktsü
kechiyong mezüng la indang bail

bond agütsütsüla aser trial
court-i agizüktsüla.

"Public prosecutor ka am ni
iba order anema indangindanga
menokdaktettsü. Ni sorkar
dangi zülutsü aser iba sülen
sorkar o police department-i
kechi inyaktsü lemtettsü" ta
prosecutor-isa ashi.

Zubeen asüba ken o atema Amritprabha nem bail temelaba agütsü

Mizoram nung North East Bankers' Conclave 3.0 amungtsü

Manipur Congress-i 'Black Day' lungkak ait

Rara tembangtsü akok tashi tajungtiba meranger: Iran tir

DECLARATION OF NAME CHANGE
I, Smti. Alemla Jamir (old name) D/O IMI Jamir, R/O H/No - 08,

H/No-08, Circuit House Colony Dimapur: Nagaland do hereby
declare that I have changed my name from Alemla Jamir and
henceforth I shall be known as I. Alemla Jamir in all purpose, vide
affidavit registration No 552/2026 Dated 25/09/26 sworn before
The Notary Public at Dimapur on 25/09/26 that I. Alemla Jamir and
Alemla Jamir both are same and on identical person

I. Alemla Jamir
Deponent

NAGALAND HEALTH PROTECTION SOCIETY
IMPORTANT NOTICE FOR AB PM-JAYCARD HOLDERS

Is your Aadhaar linked to your Ayushman Card?
If your AB PM-JAY Card was issued between 2018 and September 2022, please

check whether your Aadhaar is linked to your Ayushman Card.
Aadhaar linkage is mandatory to avail AB PM-JAYbenefits at empanelled hospitals.
* More than 1.14 lakh Ayushman Cards have been identified without Aadhaar linkage.
* If your Aadhaar is not linked, please complete the linkage on or before 30 November

2026.

How to Check and Complete Aadhaar Linkage
You can follow either of these two options:
OPTION 1 : Check your status online
A list of Family IDs/Card IDs pending Aadhaar linkage is available on the CMHIS website.

You can use the details provided in the list to check whether your Family ID/Card ID requires
Aadhaar linkage.

1. Visit cmhis.nagaland.gov.in.
2. Go to Beneficiary Corner.
3. Select Beneficiary Notification.
4. Scroll down and locate the document titled "List of Family IDs/Card IDs Pending

Aadhaar Linkage with Ayushman Card."
5. Click on "Read More".
6. A link to the list will appear. Click on the link to access the list.
7. Search the list using your Family ID or Card ID.

If your Family ID/Card ID appears on the list, you are required to complete the
Aadhaar linkage. Please visit any of the designated centres mentioned below to
complete the process.

OR
OPTION 2: Visit a centre directly

You may directly visit any of the following centres with your Aadhaar number or
PM-JAY ID to complete the Aadhaar linkage and re-download your Ayushman Card:
* Office of the Chief Medical Officer (CMO)
* Common Service Centres (CSCs)
* Village Level Entrepreneurs (VLEs)
* Authorised Card Vendor Agencies
* Any AB PM-JAY empanelled hospital

Important: Please complete Aadhaar linkage on or before 30 November 2026.
If you do not complete the linkage within the deadline, your Ayushman Card may be

disabled, and you may need to complete the e-KYC process again.

Check Your Status Today
Keep your Ayushman Card active and ensure continued access to AB PM-JAY benefits.

For assistance, call the NHPS Toll-Free Helpline: 1800-202-3380

Moscow, Mongputeni/Oct.
09 (Agencies): Brehostibarnü
Iran Tir Masoud Pezeshkian-i
Russia Tir Vladimir Putin dang,
akok tashi tekeraba nung rara
tembangtsü asoshi Tehran-i
tajungtiba nung meranger, ta
ashi aser West Asia tensa nung
Moscow tangatetba atema
pelaba lemsatepa liasü.

"Region nung tensa dak
sendakba nung ner tangatetba
atema onoki pelaba lemsateper,"
ta Pezeshkian-i Putin dang ashi.
"Akok tashi rara tekeratiba
nung tembangtsü aser ozü
temeden akhumtsübotsü atema
onoki tajungtiba nung
meranger."

Lenir ana ya Turkmenistan
nung Commonwealth of
Independent States summit
alitsü lia ajurutep, aser Russia
aser Iran maneni yimten aser
mitkar tsütsü amalitep nung
tashi itshir.

Pezeshkian-isa United
States-i Iran tejangraba süoki ia
magira rara ya talangba aotsü

ta ashi. "Saka parnoki (US) par
mulungba nung inyakra, yakta
tebilemba ataloktsü tamakoktsü
asütsü," ta pai ashi.

Pezeshkian den senden
amenba mapang Putin-ia rara
tembangba nung yaritsü aser
tangatettep kati arutsü atema
nüngdakba maparen ajak
inyaktsü ta nangzüka liasü.

US aser Iran tsüngta
jembishinüba nung terenlok
makai anendaka aliba mapang
ka nung pai iba o ya ashi.

"Iba tensa nung tangatettep
kati aruba nung yaritsü atema
ozü tashi nung aliba ajak
inyaktsü onok renema lir," ta
Putin-i ashi.

Rara tembangtsü atema
Iran-i shidakba nung meranga
inyaker, ta Putin-i ashi. Rara
nung tangatettep kati arutsü
merangba nungi Iran mainshitsü,
ta Pezeshkian-ia ashi.

Iran nuclear sentong atema
jembishinüba anendaka lia US-
Israel nati February 28 nü Iran
maka West Asia nung rara
tenzük.

Tayang kepzüka Tehran-i
Gulf tesem balala nung US dak
sendaka aliba facilities tem nung
tenük yoker amak aser
tongtipang Strait of Hormuz
mokdang, koba ajanga alima
nung shishilempaba energy
shilem 20 jungnüa abener.

Oslo, Mongputeni/Oct. 09
(Agencies): Israel-i Gaza nung
kin ajunga samatsütsü merang
ta bushitetba UN report
ketdangsüla taoba International
Criminal Court nung
obendanger Navi Pillay-i
yimjung aser international law
temaba jenjangi ajungkettsü
merangba atema Hokulbarnü
Nobel Peace Prize agütsüogo.

Taküm Nobel Peace Prize
ajanga international order shidak
amshitsü tongtipang lir ta sayur,
ta committee ajanga ashi.

"International law kanga
tsükshir aser iba institution ya
amaker," ta ashi.

"Legal framework aser law
and justice atema alimai akhum
agütsütsü mechi power politics
tsütsüi meyipba asenoki angur.
Kodang tashi agi temeden
madak takok ngudir, ibaji ajanga
linük ka tashi ita aliba, tamang
akaba aser kati ka den yimjung
nung aliba anokshitsür."

Arishi küm 85 tain Navi Pillay
tsürabor ya Tamil Nadu nungi
aser South Africa nung Natal
province kübok Durban nung
aso aser la ya International
Criminal Court aser
International Criminal Tribunal
for Rwanda densema
international courts aika nung
obendanger inyaka liasü.

La ya UN Commission of
Inquiry on the Occupied
Palestinian Territory nunga
mendenpula liasü, koba ajanga
Israel-i Gaza nung kin ajunga
samatsütsü meranga ta taoba
küm bushiteta liasü. Israel-ibo
iba report ya khenyongi tiazü ta
ashir.

La ya United Nations High
Commissioner for Human
Rights mapa inyaka lir.

1967 küm la ya Natal nung
law practice tenzüker tetsür
mezüngbuba akum aser South
Africa indang High Court nung
inyaker 'non-white'tetsür
mezüngbuba akum.

Rara aser azüdokshi atema
Pillay-i sorkar aser linük

lenirtem aitsü aser timtem ajurur
alir nem teimla bener arutsü,
aser tangatetba tajung nung
akang-akanga nokdakba
sayutet, ta committee-i ashi.

"Nelson Mandela aser
tangartem apartheid anema
nokdaker bhukuma lai inyakba
nungi tenzüka tongtipang
international courts ken o aika
nung obendanger ama inyaka
arudang lai aiben timtem ajurua
aruogo," ta ashi.

US Tir Donald Trump-i
Hague nung aliba ICC dak
tenük yoka taoba ita ang linük
balala dang ICC yutsütsü
ajungshia liasü.

Washington-i iba court nung
prosecutors aser judges aika
nem tenokdangba agüja lir aser
osang ajanga ashiba agi Israel
lenirtem dak tenük yokba mechi
ano tenokdangba tali agütsütsü
asadangtar.

Pillay nem iba sempet
agütsüba ya committee-i Trump
aitsür masü, ta Peace Research
Institute Oslo indang acting
director Haakon Gjerloew-i
ashi.

"Ibai international legal world
order temaba jenjangi
ajungketba indang lir. ICC nung
inyaka alir asüba yong pai
telangzüba agütsütsü akok, saka
ibai Trump anema inyakba
masü," ta Gjerloew-i ashi.

Peace prize ya tan hopta
agütsüba Nobel pongu buba lir,
aser tang tashinung literature,
chemistry, physics aser
medicine indang agütsüogo.

Taoba küm Nobel Peace
Prize ya Venezuelan opposition
lenir Maria Corina Machado
nem agüja liasü.

Nobel Peace Prize ya sen 12
million Swedish crowns($1.2
million) jenjang lir aser iba ya
Oslo nung December 10 nü
agütsütsü, koba Swedish
industrialist Alfred Nobel asüba
anogo lir aser 1895 küm pa
indang rongsen amshitsü mela
tezüluba nung agütsüba nung
ajemdaker sempet ya agütsür.

Navi Pillay nem 2026 Nobel Peace Prize agütsür

"Tepela ya nai tarutsü asoshi thinena
meyutet, iba ya tang atema nai yanglutsüla."

B I L E M D A N G A N G

Nagaland United SC-i Ungma nung
U-23 football trails ayongzüktsü

2026 Asian Hockey Champions Trophy
nung Pakistan melen Bangladesh asayatsü
Mongputeni/October 09
(Agencies): Linük ana tsüngta
tesendaktep mejungi aliba
mapang India nung 2026 Asian
Hockey Champions Trophy
asayatsü aliba nung Pakistan
Hockey Federation (PHF)
ajanga parnok asayatsü asoshi
neutral venue meshiba sülen
Pakistan iba asayamung nung
shilem magitsü sangdongogo.
Jalandhar aser Mohali nung
October 27 nungi November 5
tashi asayatsü aliba team trok
asayamung nung Bangladesh-i
Pakistan melener.

PHF-i Asian Hockey
Federation (AHF) dang
Pakistan indang matches tem
India nungi belentsü mepishia
liasü. Neutral venue kati iba
asayamung belentsü Pakistan-i
mepishiba India-i magizük aser
security tebilemtsü liaka sentong
yanglua aliba ama iba
asayamung ya ayongzüktsü ta

nokdak.
PHF-i asayartem kumzüka

ayutsü aser akhum agüja
amshitsü ya tongtipangtiba ta
ashir.

Iba asayamung nung
tayonger India den Malaysia,
China, Japan, South Korea aser
Bangladesh lir.

India-i par national team
aotsü asoshi Pakistan sorkari
temelaba agütsüba dak keta lir,
ta taoba mapang osangtem
ajanga shia liasü. PHF-i India
densema International Hockey
Federation (IHF) nung affiliate
süa aliba team mashi den neutral
venue nung tokteptsü mulunga
lir ta ashi.

India-i ayongba hockey
asayamung nung Pakistan-i
shilem magi aruba nung ibai
tesüsaba alitsü.

Pakistan-i Asia Cup nunga
shilem magi aser par junior
team ya 2025 Junior World Cup

nung shilem magi - asayamung
anaprong India-i ayongzüka
liasü.

2026 Asian Hockey
Champions Trophy indang
league phase asaya ajak
Jalandhar nung aliba Olympian
Surjit Singh Hockey Stadium
nung asayatsü aser knockout
round ya Mohali nung asayatsü.
Mohali nung Olympian Balbir
Singh Senior International
Hockey Stadium nung semi-
finals anaprong November 4 nü
asayatsü aser final ya kasa
tesem nung November 5 nü
asayatsü.

2011 küm Asian Champions
Trophy tenzükba sülen India-i
amokbanger arur aser iba
asayamung takok marok
pezüben bena lir. Muscat
(Oman) nung tzünglu aruba
ajanga 2018 final masayateti
championship ya India aser
Pakistan külemi aben.

Mongputeni/October 09,
2026 (Agencies): Grand
Slam pongu koker aliba asayar
Jannik Sinner-i Mongolbarnü
sangdong ka ajanga pa taküm
ojang dang asayatsü ta shiogo.
Pa temekok yiruba tajungba
makümba sülen tennis asaya
nungi mapang tatsüka pila
alitsüsa kümogo.

Italy nunger asayar ya July
ita Wimbledon akokba sülen
khen danga asaya mali. Pai
ashiba agi, tang atema dang
mebilemi career a tema
bilemtsü nüngdaka kümogo.

Arishi küm 25 tain asayar
ya Turin nung ATP title defend
asütsü ita ka dang anunga lia
tang iba osang sangdongogo.

"Ni aser Doctor temi kü
temekok ya mapang agia
anepalutsü telemtetba agiogo,"
ta Sinner-i Instagram video ka
ajanga ashi.

"Ni temang tajungba kümer
meyipa arur asayatsü asoshi
takok tashi inyaktsü," ta
Sinner-i ashi.

Taküm pai asayatem

Dimapur, Mongputeni/Oct.
09 (TYO): Nagaland United
Sports Club (NUSC) ajanga
October 21, 2026 nü Renpo Lu
Astro Turf,  Ungma nung
Under-23 atema football trials
agitsü sangdongogo.

Iba trials ya club-i Nagaland
tesem balala nungi football
asayatsü sempet alirtem
jangjateta anitettsü aser
maongka agütsütsü asoshi
tanen makai inyakba nung
shilem ka lir. Iba inyakyim ya
ajanga Nagaland United SC-i
asayartem terenlok lenmang
tashi itshia football asayar
akumtsü jangraba lanur nem pei
sempet sayutsü atema maongka

agütsütsü nükjidong lir.
Iba trials ya Naga nunger

lisopur arishi küm 23 tekübok
alirtem asoshi lir aser shilem
agir  ajunga Centralised
Registration System (CRS)
registration tejangja alitsüla.

Iba trials nung shilem agitsü
asoshi registration ya angati
alitsü aser October 15, 2026
tashinung club indang website
www.nagalandunited. com
ajanga register asütsüla. Iba
tr ia ls dak sendakba nung
osang tali tejangjaba metetner
temi mobile number + 91
7085333972 ajanga
tongteprateptsü akok,  ta
NUSC sangdong ajanga ashi.

amokbanger asaya arua liasü.
Pai asaya 47 nung 44 bo
kokogo. Sinner-i March aser
May tsüngda Masters 1000
titles pongu adonga aben aser
'career  Golden Masters '
akokba asayar tanobusang
aküm.

Sinner  yiruba tetezü
Alexander  Zverev temaba
jenjang nung küm tembangtsü
akok. World No. 2 Zverev
shibai taküm French Open
aser US Open kokogo, pai
Sinner  ya point 1,280 agi
memenepi lir.

Ajisüaka Sinner-i China,
Vienna, Paris aser taoba küm
tatemlen ATP Finals nung
anguba point tem defend
mesütettsü. Pai 2026 küm title
trok benogo aser March o July
ita tsüngda kija asaya ka nung
dang tamakok ngua liasü.

Sinner Australian Open
semifinals tonga asaya, saka
Novak Djokovic makok aser
May ita French Open nunga
minlai lia tanabuba round nung
tsükatok.

Kohima, Mongputeni/Oct.
09 (TYO): Nagaland Table
Tennis Association (NTTA)
ajanga Grace Academy,
Dimapur nung October 17
nungi 20, 2026 tashi UTT 29th
Inter-District & State Table
Tennis Championship 2026
ayongzüktsü.

Iba championship nungya
Nagaland nung district balala
nungi table tennis asayartem

adenshia tokteptsü.
Iba championship nung

Men's Team, Women's Team,
Men's Doubles,  Women's
Doubles,  Mixed Doubles,
Boys ' Under-17,  Gir ls '
Under-17, Boys' Under-13
aser Girls' Under-13 telemsa
nung tetoktepba alitsü.

Dist r ic t  Table Tennis
Associations ajunga dang pei
district nung asayartem tenüng

October 16 nikongdang 5:00
ako tashinung agütsütsü
ayongzükogo.

Iba atema Hekito, Sr.VP
den 7005159255 ajanga
tongteprateptsü akok ta ashi.

NTTA-i iba asayamung
nung shilem agiba District
Associations dang tasazük 5
feet × 3 feet nung nisan ka-
ka  bener  a rut sü
metetdaktsüogo.

NTTA-i UTT 29th Inter-District & State Table Tennis C'ship 2026 ayonger

Sinner temekok yiruba ajanga
taküm ojang dang asayatsü

Dimapur, Mongputeni/Oct.
09 (TYO): Nagaland Football
Association (NFA)-i Organizing
Committee den lungjemer
Mokokchung District Football
Association (MDFA) ajanga
ayongba Dr. T. Ao Trophy 25th
Inter-District Football
Championship asayamung
October 13, 2026 nü Renpo Lu
Sports Complex, Ungma,
Mokokchung nung tenzüktsü.

Nagaland Chief Minister Dr.
Neiphiu Rio-i Silver Jubilee

benjongmung nung shilem ka
ama iba anogo nikongdang 3:00
ako nung virtual yimya nung
Jubilee Monolith sayatsütsü.

Iba asayamung tenzükba
sentong ya nikongdang 4:00 ako
nungi alitsü, kong sentong
akhumdong ama Minister,
Housing and Mechanical
Engineering, Government of
Nagaland, P. Bashangmongba
Chang adentsü.

Sentong nung Speaker,
Nagaland Legislative Assembly,

Sharingain Longkumer tetushi
tesemdanger asütsü aser
Advisor, Sericulture & Minority
Affairs, Government of
Nagaland, Imkongmar Chief
Host asütsü.

Nagaland Football
Association aser Mokokchung
District Football Association
ajanga football jangrar aser
nüburtem dang iba asayamung
tenzükba sentong nung dena iba
asayamung 25 buba benjong
nung adentsü ayongzükogo.

Dr. T. Ao Trophy Inter-District Football Championship küm 25 ajunger

Turin, Italy, Oct. 9 : Changchun Gu Gang indang Mayor (abelen tanabuba) aser FISU tir Leonz Eder
(abelen mezüngbuba) na külemi Turin, Italy nung October 8, 2026 nü Changchun 2027 Winter
Universiade atema 'flame collection ceremony' mapang 1959 küm Turin nung mezüngbuba World
University Games alidang amshiba milen amshia cauldron nung mi senloktsüdang tangokba noksa ka
yangi angur. Winter Universiade ya January 15-25, 2027 anogotem alitsü.

